
17. december 2018 

 

 

Inatsisartut Suleriaasianni § 37 imm. 1 naapertorlugu Naalakkersuisunut apeqqut imaattoq 

matumuuna saqqummiuppara. 

 

Naalakkersuisunut apeqqut:  

 

1. Aalisarnermik akuersissut pigiinnarlugu umiatsiaararsortut 

kattussinnaaneranut periarfissanik qanoq ittunik Naalakkersuisut 

pilersaaruteqarpat?  

2. Naalakkersuisut apeqqut 1-imut pilersaaruteqarsimappata: tamanna qanoq 

aningaasalersorneqassasoq Naalakkersuisut pilersaarutigaat? 

3. Apeqqut 1 angerneqarpat: Aalisartut kattunnissaminnut kissaateqartut 

siunnersorneqarnissaannut periarfissat suut Naalakkersuisut eqqarsaatigaat?  

4. Aalisarnermut akuersissutillit pisassiissutinik niuerutigineqarsinnaasunik 

tunineqarsimasut kiisalu paggatassiissutinik aalisartut saattuarniat, 

saarullinniat qaleralinniallu qanoq amerlatigippat?  

5. Sinerissamut qanittumi aalisarneq pillugu, raajarniat tassani ilanngunnagit,  

Naalakkersuisut qanoq takorluugaqarpat aamma periusissiaqarpat?  

 

(Inatsisartuni ilaasortaq Sofia Geisler, Inuit Ataqatigiit) 

 

 

Tunngavilersuut: 

 

Takornartaanngilaq soorlu saarullinnik qaleralinnillu aalisarlutik umiatsiaararsortut angallataat 

pingaartumik ukiuunerani silap allanngorarnerinut tamatigut naleqqutinngitsut 

atorneqartarmata.  

 

Aamma takornartaanngilaq umiatsiaararsortut, ukiup qanoq ilinera apeqqutaalluni, pilersuinerat 

uneqattaartumik pilersuinermik malitseqartarmat. Pilersuinerup unittarnera nioqqutissiorfiillu 

matugallartarnerat kommunenut artukkiisinnaasarpoq ilaqutariillu 

atugarissaarnerusinnaagaluarnerannik pinngitsoortititsinnaasarluni.  

 

Inuit Ataqatigiinnut pingaaruteqarpoq silaannap qanoq issinnaaneranut 

akiuussinnaassuseqartunik, pilersuinermik ataavarnerusumik qulakkeerinnissinnaasunik 

taamalu ukioq kaajallallugu suliffinnik aalaakkaasunik malitseqarsinnaasunik angallatinik 

siunnerfeqarnissaq. Soorunami aalisartut namminneq soqutiginnippata aammalu kattunnerup 

iluaqutissartaanik orniginnissappata.  

 

Kissaatigivara apeqqutikka ullut suliffiusut qulit qaangiutinnginneranni akineqarnissaat. 

 

 


